
Jaiotzean bere amak esnerik ez zuela eta, ahuntz batek elikatu zuen Alberto Lahuerta lau hilabetez. 74 urte ditu orain, eta osasun onean dago, «ahuntzari esker», dioenez.

Ahuntz esnetan hazia 

Iñigo Astiz - Tutera 

Aitonari otu zitzaion», dio Alberto Lahuerta tuterarrak. «Amak esnerik ez zuenez, eta berak umatu berria zen ahuntz bat bazuenez, ahuntzaren errapea niri jartzea otu zitzaion. Onartu egin ninduen nonbait ahuntzak ni, eta baita nik bera ere». Lau hilabetez hazi zuen ahuntz hark Lahuerta, eta etxeko egongelan gordetzen du orain ere, senideen argazki kamerarekin, jaioberria zela ahuntzaren errapeari zupaka ari zaioneko argazkia. «Hasieran, emazteak ez zuen nahi hor edukitzerik, baina hala izan zen, eta benetan gertatutako errealitate baten erakusgarria da». Hamaika bisitari harritu du, behintzat. 

«Eskerrak ahuntzarena 1935ean otu zitzaien, eta ez orain», dio Lahuertak txantxetan. «Pentsa, bestela, gizarte zerbitzuetako kideek abisua pasatuta, aspaldi edukiko nituen senide guztiak kartzelan!». Lahuerta jatun ona izanik, baina, ahuntza zen garai hartan egoeraz kexatzen zen bakarra. «Esan izan didatenez, gogor egiten nuen esnea edateko, eta ostikoka hasi ohi zen ahuntza frankotan. Horregatik ageri da nire amona argazkian aberearen hankei heltzen, ostikoka has ez zedin. Izeba da kuxin baten gainean heltzen didana, eta amonak etxean laguntzaile zuen neskatoa da ahuntzari adarretatik eusten diona». 

74 urte ditu orain Lahuertak, eta ongi dago osasunez. «Ez dut sekula osasun arazorik izan, eta ahuntzari esker izango da hori, ziur aski», dio txantxetan. Familiatik ere ba omen datorkio, ordea. «Nire amak 90 urte baino gehiago bete zituen, eta luze bizi izan dira nire seniderik gehienak ere». 

«Egia da antxume ilea daukadala» 

Lahuertak dioenez, nahikoa barre egina da jendea ahuntzaren esnetan hazi zuten kontu horrekin. «Cabrito [antxumea] eta gisakoak esan izan dizkidate, maiz, ahuntz batek hazi ninduelako. Beti diote egia dela nik neuk ere antxume ilea daukadala, buruan dudan ile zuri hau dena antxume kalparra dela». 

Nagusitzean, Madrilera joan zen, ofizio eskolara, eta Iruñean bi urtez bizi ondoren itzuli zen gero Tuterara, 23 urte zituela. Karrozeria tailer bat ireki zuen han, Lahuerta tailerra, eta egun erretiroa hartua du, eta semeak segitzen du horretan. Tuterar petoa da Lahuerta, eta, dioenez, ez du bere kasuaren antzeko besterik ezagutzen inguruetan. 

Bost anai-arrebetan zaharrena da Alberto Lahuerta. Denetan lehena. Baita ahuntz esnetan hazitako bakarra ere. «Gerra ondorenean asko aldatu ziren gauzak. Gabeziak pasa genituen, bai, baina aitonak alorrak bazituen, eta ogia eta olioa ere bagenituen orduan. Ni izan nintzen, beraz, etxean umetan ahuntz esnetan hazitako bakarra». Baita Tutera inguruetako bakarra ere. 

«Entzuna dut Romulo eta Remo [kondairak dioenez Erromaren sortzaile direnak] otseme baten esneari esker hazi zirela, baina ahuntzek hazitako beste inor ez dut nik ezagutzen, eta ez dut uste Tuteran halako beste kasurik egon denik. Nahiko kontu bitxia da, eta jendea harrituta gelditzen da, horregatik, egongelako argazkiari begira». 

